
RETTELSESBLAD 

Erstatter svarnotat afleveret den 5. oktober 2026 

(Der er indsat overskrift til pkt. EM2026/291) 

 

Aatsitassarsiornerup, takornarialerinerullu iluini naatsorsuutigisamik 

ineriartornissap kingunerisaanik Nanortalik, eqqaanilu nunaqarfiit 

siuariartornissamut, suliffissanut, inuussutissarsiutillu ineriartortinneqarnissaannut 

qanoq pitsaanerpaamik piareersarneqarsinnaanerat pillugu nassuiaasiornissamik, 

Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Nassuiaat UPA2027 tikitsinnagu Inatsisartunut agguaanneqassaaq.  

(Inatsisartunut ilaasortaq Hans-Erik Enoksen, Demokraatit) 

 

 

Nunattta kujataani aalisarnerup inuussutissarsiornerullu siuarsaanissaat 

siunertaralugu,   

attuumassuteqartut peqatigalugit aalisarnerup inuussutissarsiornerullu qanoq 

ineriartortinnissaannik siunnersuusiortussamik suleqatigiissitaliornissamik 

Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Suleqatigiissitap siunnersuutai kingusinnerpaamik UKA 27-mi 

saqqummiunneqassapput.   

(Inatsisartunut ilaasortaq Nivi Rosing, Inuit Ataqatigiit) 

 

Akissuteqaat  

(Nunanut allanut, Inuussutissarsiornermut, Aatsitassanullu Naalakkersuisoq) 

 

Siullermeerineq  

Siunnersuuteqartut aalajangiiffigisassatut siunnersuutinik saqqummiussineruinut 

Naalakkersuisut sinnerlugit qutsavigaakka.  

 

Siunnersuutit marluullutik Kujataani inuussutissarsiutinik ineriartortitsinissamut 

tunngassuteqarmata, imm. 251 aamma imm. 291 ataqatigiissillugit suliarineqarput. 

 

Tamanna pillugu siunnersuutit akissuteqaammi matumani ataatsikkut Naalakkersuisut 

akissuteqarfigaat, siunnersuutinilu marluusuni siunertat ataatsimoortillugit allannguutissatut 

siunnersuummik saqqummiussillutik. 

 

Kujataani siuariartornermik, suliffinnik, najukkamilu naleqarnerulersitsinissamik 

siunnersuuteqartut kissaateqarnerinut Naalakkersuisut isumaqataapput. Ilaatigut 

aalisarnerup, takornarialerinerup, aatsitassarsiornerullu iluini nunap immikkoortortaani 

inuussutissarsiutitigut periarfissarpassuaqarpoq, najukkamilu inuussutissarsiutit aamma 

aallarnisaasut ineriartortitseqataanissaminnut tunngavissaqarluarnissaat pingaaruteqarluni. 

 

Naalakkersuisut isumaqarput, Nanortalimmi aamma eqqaani nunaqarfinni 

inuussutissarsiutinik ineriartortitsineq, Kujataani ataatsimut inuussutissarsiutinik 

ineriartortitsinermut ilaatillugu isigineqartariaqartoq. Imm. 291-imi 

erseqqissaatigineqartutut, aalisarneq nunap immikkoortortaani inuussutissarsiutitigut 

tunngavimmut qitioqataavoq, suliffeqarnermullu aamma najukkami aningaasaqarnermut 

annertuumik pingaaruteqarluni. 

 

Inuussutissarsiutinik ineriartortitsinermut nukittorsaataasussanik, Naalakkersuisut 

suliniuterpaalunnik suliaqareerput. Inuussutissarsiutinik siuarsaanermut periusissiassaq, 

inuussutissarsiutinik siuarsaanermut suliniuteqarnermut ataqatigiinnerusumik 

sinaakkutissiissaaq, takornariaqarnerullu ineriartortinneqarnissaanut, najukkamilu 

naleqarnerulersitsinissamut siunnerfissamik 2025-mit, 2035 tikillugu takornariartitsinermut 

immikkoortumi pilersaarut aalajangersaalluni. Aatsitassarsiornerup ineriartortinneqarnera 

aamma ilaatigut assartuussinerup, nassiussalerinerup, sullissinerullu iluini najukkami 

inuussutissarsiutinut, pisiortorfinnut, suleqatigisanullu aamma periarfissanik 

pilersitsisinnaavoq. 

 

Tamanna tunuliaqutarlaugu Naalakkersuisut isumaqarput  aalisarneq, takornariaqarneq, 

aatsitassallu akimorlugit Kujataani inuussutissarsiutinik ineriartortitsinermi periarfissat, 

unammillernartullu ersersinneqarlutik imm. 251-imi aamma imm. 291-imi siunertat 

nassuiaammi ataatsimi iluaqutaasussamik ataatsimoortinneqarsinnaasut. 

 

Tamanna pillugu imm. 251-imut aamma imm. 291-imut Naalakkersuisut tullinnguuttutut 

allannguutissatut siunnersuuteqarput: 

”Aatsitassarsiornerup, aalisarnerup, takornarialerinerullu iluini periarfissat ukkataralugit 

siuariartornissamut, suliffissanut, inuussutissarsiutillu ineriartortinneqarnissaannut 

Kujataata qanoq pitsaanerpaamik piareersarneqarsinnaanera pillugu Kommune Kujalleq 

suleqatigalugu, ingerlatsisullu attuumassuteqartut peqataatillugit suleqatigiissitamik 

pilersitsinissaannik, Naalakkersuisut peqquneqarnissaannik Inatsisartut 

aalajangiiffigisassaattut siunnersuut.” 


